मत्तङ्ग मुनि और शबरी के माध्यम से मुमुक्षा वृत्ति का चित्रण 
· राधा गुप्ता
कथा का संक्षिप्त स्वरूप – कथा में कहा गया है कि राम और लक्ष्मण जब सुग्रीव से मित्रता हेतु ऋष्यमूक की ओर जा रहे थे, तब मार्ग में उन्होंने शबरी का आश्रम देखा। शबरी मत्तंग मुनि की शिष्या थी और मत्तंग मुनि के चले जाने पर भी वन्य फल-मूलों का संचय करती हुई राम के आगमन की प्रतीक्षा कर रही थी। मत्तंग मुनि ने ही शबरी को आश्वासन दिया था कि एक न एक दिन राम अवश्य आएँगे(अरण्यकाण्ड, अध्याय 73-74)।
कथा का तात्पर्य – प्रस्तुत वृत्तान्त के द्वारा इस महत्त्वपूर्ण तथ्य का प्रतिपादन किया गया है कि मनुष्य के चित्त/ गहरे मन में एक ऐसी वृत्ति विद्यमान है जो उसे सतत् किसी महात्मा के सत्संग, किसी धार्मिक आयोजन अथवा शास्त्रों के श्रवण-पठन की ओर प्रेरित करती है। इस वृत्ति का निर्माण उस प्रसन्न – हृष्ट मन के फलस्वरूप होता है जब मन किसी सत्संग, किसी धार्मिक आयोजन अथवा शास्त्रों के श्रवण-पठन आदि में बहुत प्रसन्नता का अनुभव कर लेता है और आश्वस्त हो जाता है कि एक न एक दिन इसी से आत्म-ज्ञान भी प्राप्त होगा।
कथा संकेत करती है कि यह वृत्ति मनुष्य के भीतर तब तक विद्यमान रहती है जब तक वह आत्म – ज्ञान में स्थित नहीं हो जाता। आत्म-ज्ञान में अवस्थित होने पर इस वृत्ति का सहज ही उद्धार हो जाता है।
कथा की प्रतीकात्मकता – कथा में आए हुए शब्दों की प्रतीकात्मकता को पृथक् से देख लेना भी उपयोगी होगा।
1- आत्मा – परमात्मा से सम्बन्ध रखने वाले अनेकानेक शास्त्रों का श्रवण अथवा पठन करते हुए मनुष्य का मन जब प्रसन्नता से युक्त हो जाता है, तब उस प्रसन्न मन को ही यहाँ मत्तंग मुनि कहा गया है। मुनि का अर्थ है – मन और मत्तंग (मत्तं गच्छति इति) का अर्थ है  - प्रसन्न या हृष्ट।
2- इस प्रसन्न मन के पीछे – पीछे चलने वाली विशिष्ट मनोवृत्ति को जो आत्मा के दर्शन की अभिलाषा से युक्त होती है, यहां शबरी कहा गया है। शबरी शब्द शबली शब्द का रूपान्तर प्रतीत होता है जिसका अर्थ है – चितकबरी अर्थात् ज्ञान – अज्ञान से मिश्रित चेतना। शास्त्रीय भाषा में इस मनोवृत्ति अर्थात् शबरी को मुमुक्षा वृत्ति कहा जा सकता है। 
3 – शास्त्रों के श्रवण अथवा पठन से अनेक प्रकार की आत्मविषयक सूचनाओं के इकट्ठा करने को ही शबरी का वन्य फल – मूलों को इकट्ठा करना कहा गया है।
मन की प्रसन्न के फलस्वरूप निर्मित हुई यह वृत्ति धीरे – धीरे संस्कार बन जाती है और जीवन में प्राप्त होने वाले सत्संगों (सत्पुरुष अथवा सत्शास्त्र का संग) में प्रवृत्त होकर ज्ञान सम्बन्धी सूचनाओं का संचय करती रहती है। 
